
Lizarrako Astean, aurten, Erdi Aroko Historia hezkuntzaren eta gizartearen ikuspuntutik aztertuko dute 
Lizarrako XXXV. Astea uztailaren 21etik 25era bitarte eginen dute, eta 23 beka emanen dituzte bertako jardueretan parte hartzeko

Osteguna, 2008ko maiatzaren 15a. Juan Ramón Corpas Mauleón Nafarroako Gobernuko Kultura eta Turismo Departamentuko kontseilariak Erdi Aroko Ikasketen Lizarrako XXXV. Asteko edukiak aurkeztu ditu, gaur eguerdian, Gustavo de Maeztu Museoan. Lizarrako Astea uztailaren 21etik 25era bitarte eginen dute, “La Historia Medieval hoy: percepción académica y percepción social” (Erdi Aroko Historia gaur: hezkuntzaren eta gizartearen ikuspuntua) izenarekin, eta Nafarroako Gobernuak antolatuko du, Lizarrako Udalaren laguntzarekin. 


Aurten, Erdi Aroko Historiaren gaur egungo egoera aztertu nahi dute; izan ere, Giza Zientzietako izen-emateen kopuruak behera egin du. 


Inaugurazio hitzaldia, “La historia medieval hoy. Análisis y planteamiento general del tema” (Erdi Aroko Historia gaur. Gaiaren azterketa eta azalpen orokorra) izenekoa, Juan Carrasco Pérezek (NUP) eginen du. Hitzaldi eta mahai inguruez gain, ikustaldiak antolatu dituzte, Iruñera, Eunatera, eta Nafarroako unibertsitate publiko eta pribatuko liburutegietara. Itxiera ekitaldia Corpas  kontseilariak eginen du, uztailaren 25ean.


Kontseilariak, Lizarrako Astea aurkezteaz gain, bertako jardueretan parte hartzeko urtero ematen dituzten bekak izan ditu mintzagai. Aurten, hain zuzen, 23 beka emanen dituzte. Aipatu behar dugu, gero eta beka gutxiago eskatzen dituztela (zenbait urtetan berrogeita hamar ere eskatu izan dituzte). Hala ere, aurten atzerritar gehiagok egin dute eskaria. Eskatzaileak Florentzia, Abidjan (Boli Kosta), Felline di Alliste (Italia) eta Wiltshirekoak (Erresuma Batua) izan dira, hain justu. Estatukoei dagokienez, berriz, Zaragoza, Sevilla, Bartzelona, Asturias, Gipuzkoa, Bilbo, Madril, Gasteiz, Gijon eta Valentziakoak. Nafar bakar batek ere ez du eskatu bekarik. 


Bekak 6.000 euro ingurukoak izaten dira, eta eskuratzen dituztenek honako abantaila hauek izaten dituzte: ez dute ordaindu behar izaten izena emateko eskubiderik, ostatua doan izaten dute (Ama Birjina Sortzez Garbiaren Kongregazioko Lekaimeen Egoitzan, banako edo binako logelan), eta bazkari eta afaritarako bonuak ematen dizkiete. 


Bekadunek bigarren edo hirugarren zikloko ikasketak behar dituzte, eta beka eskabidea beteta eta bermatzen duen katedradunak sinatuta bidali behar izaten dute. Gainera, ikasketa espedientearen kopia bat ere bidali behar izaten dute, karrerako notak adieraziz. 


Gaurko aurkezpenean, bestalde, 2007ko Asteko aktak aurkeztu dituzte. Bertan bildu dituzte VIII. eta IX. mendeetako migrazio mugimenduei, kokalekuei eta hedapenari buruzko txostenak. 


Azkenik, Lizarrako José María Lacarraren lan sakabanatuak biltzea helburu duen bildumako bigarren liburukia aurkeztu du Ángel Sesma Zaragozako Unibertsitateko irakasleak. Iaz eman zioten hasiera aipaturiko bildumari, Erdi Aroko Historiako katedradunaren mendeurrenaren urtean. Bigarren liburukiaren izenburua “En el centenario de José María Lacarra 1907-2007. Obra dispersa 1945-1950” (José María Lacarraren mendeurrenean, 1907-2007. Lan sakabanatuak, 1945-1950) da, eta bertan, irakaslearen artikuluak eta idazkiak bildu dituzte, Erdi Aroa eta Aragoiko Koroa, Lizarrako erromatar zaharkiak, erromes bideak, Erdi Aroko bitxigintza, Orreaga, Nafarroa eta Aragoiko hiriek Erdi Aroan izan zuten garapena, Ingalaterra eta espainiar inperioa, edo bizar ederreko enperadorea (Karlomagno) ardatz dituzten artikulu eta idazkiak. 


Erdi Aroko Ikasketen Astea 1964an egin zuten estreinakoz, Lizarrako Donejakue Bidearen Adiskideen Elkartearen eskutik. Berehala, Vianako Printzea Erakundearen laguntza jasotzen hasi ziren, eta 1966an gastuen eta antolakuntza lanen zati handi bat bere gain hartu zuen. Lizarrako Astearen lehenengo etapan, “udako unibertsitate” moduko bat egin nahi izan zuten. Garrantzi berezia izan zuten, orduan, Francisco Beruetek, garai hartan Erakundeko presidente zenak, eta José María Lacarrak, Zaragozako Unibertsitateko Erdi Aroko Historiako katedradunak. Orduan ere kultur jarduera osagarriak egiten zituzten, musika jarduerak oro har, Klaratar Ahizpen Komentuan.

1991n, hamar urtetik gorako etenaldiaren ondoren, berriro ere Lizarrako Astea egiten hasi ziren, norabide berri batekin (urte horretakoa hemezortzigarren Astea izan zen, hain zuzen). Orduan, Batzorde Zientifiko bat sortu zuten, Astearen ikasketa edukiaz arduratzeko. Antolakuntza, berriz, Nafarroako Gobernuaren esku utzi zuten, Vianako Printzea Erakunde - Kulturaren Zuzendaritza Nagusiaren bidez (Zuzendaritza Nagusiaren kultur jardueren baitan sartuta dago Lizarrako Astea).


Harrezkero, Erdi Aroko Ikasketen Astea etenik gabe egin dute, urtero, eta egin eta hurrengo udaberrian aktak argitaratzen dituzte. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean Lizarrako Asteko programaren laburpena dago.

